
ᐋ ᑎᐹᑎᑖᒡ 
ᐋ ᒌᐦᑳᔮᔨᐦᑖᑯᐦᒡ ᑳ ᓂᔥᑐᔨᒡ ᑳ ᓃᑳᓂᐱᔥᑎᐦᒡ 

ᓂᔅᒋᐲᓯᒽ 26, 2013 
ᑳᑎᓅ, ᑯᐯᒃ 

1. ᐋ ᐃᔅᐱᔨᐦᐋᑭᓂᐎᑦ ᔔᔮᓐ  

• ᒑ ᒋᐦᒋᐱᔨᐦᑖᑭᓂᐎᒡ ᐆ ᐊᓄᐦᒡ ᒑ ᐱᐳᐦᒡ, ᐋᐅᒄ ᐄᐙᒡ $6 ᐱᓕᔨᓐ ᑳ ᐱᒋᔅᑎᓈᑦ ᑯᐯᒃ 
ᑎᐹᔨᐦᒋᒑᓯᐤ ᔔᔮᓐᐦ ᐅᑖ ᐄᔨᔨᐤ ᓂᑐᐦᑯᔨᓐ ᐋᐱᑎᓰᐎᓂᐦᒡ᙮ 

• ᒣᐃᐱᓪ ᐦᐁᕆᑎᔨᕐ ᑭᔮ ᑯᑎᑭᒡ ᑳ ᓃᑳᓂᐱᔥᑎᐦᒡ ᒌ ᐐᐦᑎᒧᒡ ᑖᓐ ᒑ ᐃᑖᐱᒋᐦᐋᑭᓂᐎᔨᒡᐦ ᐅᔮᐦ 
ᐄᐙᒡ ᔔᔮᓐᐦ᙮ ᐋᐅᒄ ᐆ ᒑ ᐃᑖᐱᒋᐦᐋᑭᓂᐎᑦ:  

– ᒑ ᒥᔥᑭᐎᐦᑖᑭᓂᐎᒡ ᑭᔮ ᐊᑎᑑ ᒑ ᓂᐦᐄᐱᔨᐦᑖᑭᓂᐎᒡ ᒫᒀᒡ ᐋ ᐄᔑ ᐱᒥᐱᔨᒡᐦ ᐋᐱᑎᓰᐎᓐᐦ  

– ᒑ ᐅᔑᐦᑖᑭᓂᐎᒡ ᐋ ᐅᔥᑳᒡ ᐋ ᐱᒥᐱᔨᒡ ᐋᐱᑎᓰᐎᓐ ᐊᓂᑖ ᐄᔨᔨᐤ ᐊᔅᒌᐦᒡ ᐅᑖ 5-10 
ᑎᐦᑐ ᐱᐳᓐᐦ ᐄᔑ ᓃᔥᑖᒥᐦᒡ᙮  

– ᐎᔥᑖ ᐋᐱᐦᑑ ᐆ ᑳ ᐅᔅᑎᓰᑦ ᔔᔮᓐ ᒋᑭ ᐋᐱᒋᐦᐋᑭᓂᐤ ᐋ ᓂᓂᐦᐄᐱᔨᐦᑖᑭᓂᐎᒡ ᐋ 
ᓈᑭᑐᐙᔨᒫᑭᓂᐎᒡ ᐅᔅᒋᓃᒋᓯᐅᒡ᙮ 

2. ᒋᔖᔨᔨᐅᒡ ᑳ ᐙᐱᐦᑏᐙᒡ ᒑᒀᔨᐤ ᐅᐦᒋ ᐋ ᓅᑎᐙᔑᔖᓂᐎᒡ 

• ᒉᐃᓃ ᐹᒑᐦᐋᓂᐤ ᒌ ᐙᐱᐦᑏᐙᐤ ᑎᐹᒋᒨᓯᓂᐦᐄᑭᓂᔨᐤ ᐅᐦᒋ ᐊᓂᑖ ᑳ ᐅᐦᒋᐱᔨᒡ ᑳ ᒫᒨᐱᒡ 
ᒋᔖᔨᔨᐅᒡ ᐅᑖ ᐄᔨᔨᐤ ᓂᑐᐦᑯᔨᓐ ᐋᐱᑎᓰᐎᓂᐦᒡ 

• ᒌ ᐃᔅᐱᔨᐅᒡ ᒋᔖᔨᔨᐅᒡ ᐊᓂᑖ ᐋ ᐱᒥᐱᔨᐦᑣᓱᒡ ᐄᔨᔨᐅᒡ ᓅᑎᐙᔑᔖᐅᑭᒥᑯᔨᐤ ᐊᓂᑖ ᐊᓐᑖᕆᔫ 
ᐊᔅᒌᐦᒡ 

• ᒌ ᐐᐦᑎᒧᒡ ᐅᒌ ᒋᔖᔨᔨᐅᒡ ᑖᓂᑖ ᒋᐱᐦ ᐄᔑ ᐱᒥᐱᔨᐦᑖᑭᓂᐎᔨᐤ ᐋ ᓅᑎᐙᔑᔖᓂᐎᔨᒡ ᑭᔮ ᐋ 
ᐙᐱᒫᐅᓱᓈᓂᐎᔨᒡ ᐋ ᐄᔑ ᐋᐱᑎᔒᔥᑖᑭᓂᐎᔨᒡ ᐊᓂᑖ ᐄᔨᔨᐤ ᐊᔅᒌᐦᒡ 

• ᐅᒋᒫᐤ ᐅᒥᓯᓂᐦᐄᒑᐅᑭᒥᑯᐦᒡ ᐃᐦᑎᑯᓂᔨᐤ ᐅᔮ ᑳ ᓅᑯᐦᑖᑭᓂᐎᔨᒡ Powerpoint ᑳ ᒥᓯᓈᔅᑖᐱᔨᔨᒡ᙮ 

ᐋ ᐄᔑ ᓂᔥᒀᐅᔑᐦᑖᑭᓂᐎᔨᒡ ᑳ ᓅᑯᐦᑖᑦ ᒉᐃᓃ 

• ᓂᑐᐦᑯᔨᓐ ᑖᕐᓖᓐ ᑭᑏ – ᐋᐅᒄ ᒫᐅᒡ ᐋ ᒋᔥᑎᒫᐅᐦᒡ ᐃᔮᒀᒥᓰᐎᓐ ᐅᐦᒋ ᐊᓐ ᐅᑳᐐᒫᐤ ᑭᔮ 
ᐅᑎᐙᔑᔒᒻᐦ᙮ ᒥᐦᒑᑐ ᐃᓯᓈᑯᓯᐅᒡ ᐃᔅᒀᐅᒡ ᐋ ᒋᒋᔥᑭᐙᒡ ᐊᐙᔑᔥᐦ ᐋ ᑯᔅᐱᓈᑖᔨᐦᑖᑯᓂᔨᒡ ᒑ ᐅᔮᔥ 
ᐃᐦᑎᒡ ᐅᐦᒋ ᐊᓐ ᓈᔥᒡ ᐅᓵᒻ ᐋ ᑖᐦᒋᐳᓈᓂᐎᒡ ᑭᔮ ᐋ ᔔᑳᐅᐱᔨᑦ ᐃᔅᒀᐤ ᒫᒀᒡ ᐋ ᒋᒋᔥᑭᐙᑦ 
ᐊᐙᔑᔥᐦ᙮ 

• ᐯᓛ ᐯᑖᐙᐸᓅ – ᔖᔥ ᒦᔥᑏ ᒌ ᐋᐱᑎᔒᔥᑎᒽ ᐅᔮ ᐊᓂᑖ ᐊᐙᔑᔑᒡ ᑳ ᐋᐱᑎᔒᔥᑐᐙᑭᓂᐎᒡ 
ᐊᓂᑖ ᒥᔪᐱᒫᑎᓰᐎᓐ ᐋ ᐅᐦᒋ ᓈᓈᑭᒋᐦᑖᑭᓂᐎᒡ ᐋᐦᒸᔮ 2010 ᑳ ᐃᔅᐱᔨᒡ, ᒥᔔ ᑳ ᐄᔑ 
ᐋᔔᐱᔨᐦᑖᑭᓂᐎᒡ ᐊᓂᑖ ᓂᔒᔨᔨᐤ ᐄᑖᐦᒑ ᐋ ᐅᐦᒋ ᐋᐱᑎᔒᔥᑖᑭᓂᐎᒡ᙮ ᔮᔨᑖ ᒋᑭ ᐐᐦ 
ᒑᔥᑎᓈᑖᔮᔨᐦᑖᑯᐦᑖᓈᓂᐤ ᒑ ᒋᔅᒋᓄᐙᐱᐦᑖᑭᓂᐎᒡ ᐊᓐ ᔖᔥ ᐅᑖᐦᒡ ᑳ ᐄᔑ ᓂᑑᒋᔅᒑᔨᐦᑖᑭᓂᐎᒡ ᑭᔮ ᑳ 
ᐄᔑ ᐐᐱᔨᐦᑖᑭᓂᐎᒡ, ᑭᔮ ᐋᑳ ᒥᒄ ᓰᑎᐤ ᒦᓐ ᒑ ᐅᐦᒋ ᒋᐦᒋᐱᔨᐦᑖᑭᓂᐎᒡ ᒥᓯᐙ ᒑᒀᓐ᙮ 



• ᒌ ᓂᑐᐙᔨᐦᑎᒽ ᐅᒋᒫᐤ ᒑ ᐙᐱᐦᑏᐙᒡ ᐊᓂᒌ ᑳ ᐋᐱᑎᓰᒡ ᐊᓂᑖ ᓂᔒᔨᔨᐤ ᐄᑖᐦᒑ ᐋ ᐅᐦᒋ 
ᐋᐱᑎᓰᓈᓂᐎᒡ ᑎᐹᒋᒨᓯᓂᐦᐄᑭᓂᔨᐤ ᐅᐦᒋ ᐊᓐ ᒫᒀᒡ ᐋ ᐄᔑ ᐱᒥᐱᔨᒡ ᑭᔮ ᐋ ᐄᔑ 
ᐐᐱᔨᐦᑖᑭᓂᐎᒡ ᒑ ᐃᑖᐱᑎᓰᓈᓂᐎᒡ ᐊᓂᑖ ᒦᓐ ᓂᔥᑐᔨᑣᐅᐙ ᑳ ᓃᑳᓂᐱᔥᑎᐦᒡ᙮ 

3. ᐋ ᐐᐦᐋᑭᓂᐎᒡ ᓂᑐᐦᑯᔨᓂᒡ ᑭᔮ ᓅᑖᐱᑖᓯᐅᒡ ᒑ ᐅᑖᔅᑯᓈᑭᓂᐎᒡ  

• 3 ᐋ ᐅᔅᑎᓰᒡ ᓂᑐᐦᑯᔨᓂᒡ ᒋᑭ ᐅᑖᔅᑯᓈᑭᓂᐎᐎᒡ ᐅᑖ ᐄᔨᔨᐤ ᓂᑐᐦᑯᔨᓐ ᐋᐱᑎᓰᐎᓂᐦᒡ: 

– ᓂᑐᐦᑯᔨᓐ ᒫᕠᔫ ᑣᓐᓕᓐ, ᐊᐙᔑᔥ ᓂᑐᐦᑯᔨᓐ 

– ᓂᑐᐦᑯᔨᓐ ᐁᓖᔅ ᐹᐱᔻ, ᐋ ᒦᔥᑯᒋᔥᑳᒋᒑᑦ ᓂᑐᐦᑯᔨᓐ 

– ᓂᑐᐦᑯᔨᓐ ᕎᐱᕐᑦ ᑎᕎᒻᑉᓓᐃ, ᒋᐦᒋᐙ ᐋ ᐅᑖᔅᑯᓈᑭᓂᐎᑦ ᓂᑐᐦᑯᔨᓐ ᐊᓂᑖ ᒋᓵᓰᐲᐦᒡ 

4. ᓂᑐᐦᑯᔨᓐ ᓨᕎ ᒫᕐᑰ, ᐅᒋᒫᐤ ᓂᑐᐦᑯᔨᓐ ᐅᑖ ᐄᔨᔨᐤ ᓂᑐᐦᑯᔨᓐ ᐋᐱᑎᓰᐎᓂᐦᒡ, ᒌ ᐐᐦᐋᑭᓂᐤ ᒑ ᐅᒋᒫᐅᑦ 
ᐅᑖ ᑯᐯᒃ ᓂᑐᐦᑯᔨᓐ ᐋᐱᑎᓰᐎᓂᐦᒡ᙮ ᐊᓐ ᐅᒋᒫᐤ ᐅᐦᒋ ᐊᓂᑖ ᑳᓈᑖ ᓂᑐᐦᑯᔨᓐ ᐋᐱᑎᓰᐎᓂᐦᒡ ᒋᑭ ᐃᔅᐱᔨᐤ 
ᐊᓂᑖ ᒋᓵᓰᐲᐦᒡ ᐅᔮ ᒑ ᓃᐱᓂᔨᒡ᙮ 

5. ᐋ ᐅᔥᑳᒡ ᒑᒀᓐ ᐋ ᐃᔅᐱᔨᒡ ᐅᐦᒋ ᐊᓂᐦᐄ ᐋ ᐅᔑᐦᑖᑭᓂᐎᒡᐦ ᒑᒀᓂᐦᐄ  

• ᐙᔅᑳᐦᐄᑲᓂᔥ ᒋᑭ ᐃᔅᐱᔨᐤ ᒣᐃᐱᓪ ᐦᐁᕈᑎᔨᕐ ᒧᔖᐙᐦᔮᐅᐲᓯᒽ ᐊᑯᒋᓂᔨᐦᒑ᙮ 

• ᑖᑭᔥ ᒋᑭ ᑎᐹᑎᑖᑭᓂᐤᐦ ᐊᓂᐦᐄ ᑖᓐ ᐋ ᐊᑎ ᐃᔅᐱᔨᒡᐦ ᒑᒀᓂᐦᐄ ᐋ ᐅᔑᐦᑖᑭᓂᐎᒡᐦ ᐅᑖ ᓂᑐᐦᑯᔨᓐ 
ᐋᐱᑎᓰᐎᓂᐦᒡ ᓂᔥᑐᔨᑣᐅᐙ ᑳ ᓃᑳᓂᐱᔥᑎᐦᒡ ᐅᐱᔥᑰᐲᓯᒽ ᐊᑯᒋᓂᔨᐦᒑ᙮ 

6. ᐋ ᐃᔅᐱᔨᒡ ᒑᒀᓐ ᒋᓵᓰᐲᐦᒡ  

• ᐊᓂᑖ ᒋᓵᓰᐲ ᒥᔪᐱᒫᑎᓰᐅᑭᒥᑯᐦᒡ, ᓃᔓ ᒑᒀᓂᐦᐄ ᐅᔥᑖᐱᔨᐤᐦ: ᐋ ᐋᐱᐦᐋᔥᑖᒡᐦ ᐋᐱᑎᓰᐎᓐᐦ ᑭᔮ 
ᐋᑳ ᒥᔪᐱᔨᒡ ᐋ ᐊᔨᒥᐦᐄᑐᒡ ᑳ ᐱᒥᐱᔨᐦᑖᒡ ᐋᐱᑎᓰᐎᓂᔨᐤ ᑭᔮ ᐋᐱᑎᓰᓯᐅᒡ᙮ 

• ᒥᔥᑏ ᐋᐱᐦᐋᔥᑖᐤᐦ ᐋᐱᑎᓰᐎᓐᐦ ᐊᓂᑖ ᒥᔪᐱᒫᑎᓰᐅᑭᒥᑯᐦᒡ᙮ ᐋᑯᑦ ᐋ ᐅᔥᑐᔨᑯᒡ ᒥᓯᐙ ᐊᐙᓂᒌ 
ᐅᐦᒋ ᐊᓂᔮ ᐊᑎᑑ ᐋ ᐊᑎ ᒥᔖᔨᒡ ᐅᑖᐱᑎᓰᐎᓂᐙᐤ᙮  

• ᓂᑐᐦᑯᔨᓐ ᑖᕐᓖᓐ ᑭᑏ ᒌ ᐐᐦᑎᒽ ᐋᑳ ᒥᔪᐱᔨᔨᒡ ᐋ ᐋᐱᑎᔒᔥᑐᐙᑭᓂᐎᒡ ᐄᔨᔨᐅᒡ ᐊᓂᑖ 
ᐃᐦᑖᐎᓂᐦᒡ ᐅᐦᒋ ᐆ ᐋ ᐄᔑ ᐅᔥᑖᐱᔨᐦᐄᐙᒡ ᒑᒀᓐ᙮ 

• ᐊᓂᒌ ᑳ ᓃᑳᓂᐱᔥᑎᐦᒡ ᒌ ᑯᒀᒋᒫᐅᒡ ᑳ ᐅᒋᒫᐦᑭᐦᑎᐦᒃ ᐋᐱᑎᓰᐎᓂᔨᐤ ᒣᐃᐱᓪ ᐦᐁᕈᑎᔨᕐ ᒑ 
ᐙᔑᐹᔨᐦᑎᒥᐦᐄᑯᑦ ᐅᔮ ᐋ ᐄᔑ ᐅᔥᑖᐱᔨᐦᐄᐙᔨᒡ ᒑᒀᔨᐤ ᑭᔮ ᒑ ᐋᔨᒧᑎᒧᐙᑦ ᐅᐐᒑᐱᑎᓰᒫᑭᓐᐦ, 
ᑭᔮ ᒑ ᑎᐹᑎᑎᐦᒃ ᐅᐱᔥᑰᐲᓯᒽ ᐊᑯᒋᓂᔨᐦᒑ ᐅᐦᒋ ᐊᓂᔮ ᒑ ᐃᐦᑎᓈᓂᐎᔨᒡ ᐅᔮ ᒑ ᐄᔑ 
ᓂᓂᐦᐄᐱᔨᐦᑖᑭᓂᐎᔨᒡ᙮  

7. ᓃᔥᑖᒥᐦᒡ ᒑ ᓂᔥᑐᔨᓈᓂᐎᒡ  

• ᐋᔑᒸᑯᐲᓯᒽ 22-23 – ᐋ ᒋᔅᑯᑎᒫᓱᒡ ᐊᓂᒌ ᑳ ᓃᑳᓂᐱᔥᑎᐦᒡ ᐅᐦᒋ ᑎᐹᔨᐦᒋᒑᐎᓂᔨᐤ - ᒸᓕᔮᐦᒡ 

• ᐋᔑᒸᑯᐲᓯᒽ 24 – ᐋ ᒌᐦᑳᔮᔨᐦᑖᑯᓂᔨᒡ ᐋ ᓂᔥᑐᔨᒡ ᑳ ᓃᑳᓂᐱᔥᑎᐦᒡ - ᒸᓕᔮᐦᒡ 

• ᐅᐱᔥᑰᐲᓯᒽ 16-18 – ᐋ ᓂᔥᑐᔨᒡ ᑳ ᓃᑳᓂᐱᔥᑎᐦᒡ – ᐌᓐᑖᑮ  


